
Exportacións e importacións
no sector lácteo 2011-2020

Preséntanse neste informe unha análise dos principais datos das ex-
portacións e importacións dos produtos lácteos na última década, centrán-
dose principalmente no ocorrido no ano 2020.

Os datos proveñen das estatísticas de comercio exterior do Ministerio de Indus-
tria, Comercio e Turismo (DataComex), estudando tanto os produtos que con-
teñen unicamente leite de vacún como os que conteñen mesturas con leite de
cabra ou ovella, calculando neste caso o leite de vaca presente na mestura.

A pesar de que España segue sendo deficitaria en produtos lácteos, nos últimos
anos obsérvase unha diminución das importacións (Figura 1), baixando das 1,1
millóns de toneladas importadas no ano 2012 ás 687 mil t do ano 2020 (-37,5%).
No ano 2020 baixouse das 700 mil t despois de catro anos cunhas cifras
superiores ás 720 mil t, cunha diminución do 4,8% respecto ao 2019. A isto hai

Figura 1. Evolución das exportacións e importacións do sector lácteo en España 2011-2020 (x1.000 t).

Fonte: Elaboración propia a partir do DataComex.

que sumar a evolución positiva das exportacións, medrando desde as 326 mil t
do ano 2011 ás 504 mil t do 2020, un +54,6%. Ao igual que nas importacións, no
2020 tamén se superaron cifras redondas, neste caso pasando das 500 mil t
despois de varios anos exportando arredor das 450 mil t, cun aumento no
último ano do 9,1%. Con todo, a balanza comercial continúa sendo negativa, 183
mil t no ano 2020, pero trátase do mellor dato dos últimos 10 anos,
descendendo un 29,6% respecto a 2019 (260 mil t) e un 72,5% respecto a 2012
(666 mil t), ano coa balanza máis deficitaria do período analizado.

Na Figura 2 preséntase a evolución seguida polas exportacións e importacións
en termos económicos. O valor das exportacións dos produtos lácteos medrou
de forma progresiva desde o 2011, ano no que España exportaba produtos
lácteos por valor de 533 millóns de €, ata chegar aos 1.025 millóns de € de 2020
(+92,3%), superando por primeira vez os 1.000 millóns de €. Respecto ao ano
2019 o aumento foi do 2,7%, porcentaxe inferior ao incremento rexistrado en
volume. As importacións, a pesar de diminuír en volume, aumentaron en valor
no período 2011-2020 nun 13,0%, situándose no 2020 nos 1.511 millóns de €.
Porén, é a cifra máis baixa dos últimos catro anos, e supón unha baixada do
6,4% respecto dos 1.615 millóns de 2019, porcentaxe similar ao ocorrido coas
importacións en termos de volume. Polo tanto, o déficit comercial español de
produtos lácteos, sempre referíndose ao leite de vaca, chegou no 2020 aos 486
millóns de €, cifra aínda moi elevada, pero que queda moi lonxe dos 804 millóns
de € de 2011 (-39,6%) e supón unha baixada importante respecto aos 617 mil-
lóns do 2019 (-21,2%). Estes datos amosan que a evolución é boa, pero tamén
que ao sector lácteo nacional aínda lle queda camiño por recorrer.

O principal motivo de que o descenso das importacións en volume non se vexa
reflectido no valor é o tipo de produto comercializado. Entre 2011 e 2015 a en-
trada de leite a granel en España foi moi alta, como se reflicte na balanza comer-
cial (Figura 3), chegando a superar as 430mil t no 2012, que non se compensaban
coas exportacións españolas (95 mil t no mesmo ano). Esta entrada de leite a
granel foi diminuíndo, igualando a balanza comercial deste produto, que se
situou próxima a 0 nos últimos 5 anos. No ano 2020, a pesar de entradas puntu-
ais, as importacións foron de 61 mil t, terceira cifra máis baixa dos últimos dez
anos. No entanto, non ocorreu o mesmo co resto de produtos lácteos, que a pe-
sar de que se reduciu en máis de 200 mil toneladas a balanza comercial, esta
segue a ter 165 mil toneladas de déficit. Con todo, despois de cinco anos os-
cilando entre 250-300 mil t, o saldo comercial da balanza de outros produtos
lácteos reduciuse un 36,5% no último ano.

Figura 2. Evolución das exportacións e importacións do sector lácteo en España 2011-2020 (x1.000.000 €)

Fonte: Elaboración propia a partir do DataComex.

Figura 3. Balanza comercial de leite a granel e produtos lácteos en España 2011-2020 (x1.000 t).

Fonte: Elaboración propia a partir do DataComex.

Na Figura 4 pode verse a estrutura das exportacións, sendo o principal cambio
nestes anos a citada diminución das exportacións do leite a granel (desde o 22%
do total de 2012 ao 9% en 2020) e o aumento no peso dos queixos nas ex-
portacións (do 7% de 2012 ao 17% de 2020).

De igual forma, o movemento máis destacado nas importacións nos últimos
anos foi a caída das entradas de leite a granel, que chegaron a representar o 40%
no ano 2012, ata situarse no 9% no 2020. Mentres que os queixos, que supoñían
o 16% das importacións no 2012, aumentaron ata o 41% no 2020 (Figura 5).

A información por comunidade autónoma pode non ser tan exacta como a nivel
nacional, porque poden existir movementos entre comunidades previos ás ex-
portacións ou posteriores ás importacións. Con todo, na Figura 6 poden verse as
exportacións e importacións de Galicia desde o ano 2011. Entre o ano 2013 e
2019 as exportacións oscilaron entre as 80 e 100 t, sen movementos bruscos,
incrementándose un 13% no 2020. Todo o contrario ocorre coas importacións,
que no ano 2012 alcanzaron case as 250 mil t e no 2020 non chegaban a 15 mil
t (-26,1% respecto ao 2019). Isto é debido a que o principal produto importado
directamente por Galicia era leite a granel, chegando a entrar ao redor do 50%

Figura 4. Estrutura das exportacións de leite e produtos lácteos en España 2011-2020 (% sobre o total).

Fonte: Elaboración propia a partir do DataComex.

do total importado por España entre o 2012 e 2017, descendo esta porcentaxe
nos últimos anos, representando no 2020 unicamente o 7% do total de leite de
vaca importado por España.

ESTRUTURA DAS IMPORTACIÓNS (% VOLUME)

Figura 5. Estrutura das importacións de leite e produtos lácteos en España 2011-2020 (% sobre o total).

Fonte: Elaboración propia a partir do DataComex.

Figura 6. Evolución das exportacións e importacións do sector lácteo en Galicia 2011-2020 (x1.000 t).

Fonte: Elaboración propia a partir do DataComex.

Comercio exterior en leite equivalente

As cifras anteriores están expresadas en función do peso dos produtos lácteos,
pero a continuación móstranse as cifras en leite equivalente (a produción de 1 kg
de manteiga non require a mesma cantidade de leite que a produción dun kg de
iogur, etc.), seguindo a metodoloxía elaborada polo CETAL para o Ministerio de
Agricultura, Pesca e Alimentación (MAPA). Como se pode ver na Figura 7, as im-
portacións en leite equivalente, a pesar da baixada das t de produto provocada
pola diminución da entrada de leite a granel, aumentaron nesta década nun
17,0%, cifra moi próxima ao incremento rexistrado en termos económicos. A pe-
sar deste aumento nos últimos dez anos e ser o segundo ano cunha maior cifra
de importacións en termos de leite equivalente, estas baixaron entre o 2019 e o
2020 un 3,0%, que a pesar de ser unha cifra modesta, corta a tendencia de incre-
mento que se viña rexistrando desde o ano 2016.

Nomesmo período de estudo, as exportacións incrementáronse nun 85,1%, cifra
tamén próxima ao incremento en valor das vendas ao exterior. Neste caso, si se
rexistra un aumento respecto das cifras de 2019, tamén dun 3,0%. Con todo, non
se chega a superar a cifra de 2017, ano coa maior cantidade de leite equivalente
exportado.

A balanza comercial en leite equivalente no 2020 foi de 1.476 mil t de déficit, que
tendo en conta que as entregas de leite de vaca á industria no mesmo ano en
España foron de 7.405 mil t, supoñen o 19,9% da produción española. A cifra foi
oscilando ao longo dos anos, pero o peor dato é o de 2011, con 1.741 mil t de
déficit, polo que a baixada nestes dez anos é unicamente do 15,2%, cifra moito
máis baixa que se só se observan os datos en t de produto. Entre 2019 e 2020 a
baixada foi do 8,5%.

Figura 7. Evolución das exportacións e importacións do sector lácteo en España 2011-2020 (x1.000 t leite
equivalente).

Fonte: Elaboración propia a partir do DataComex.

Estas variacións están ocasionadas polos distintos tipos de produtos exportados
e importados e a evolución que estes seguiron, segundo se explica a
continuación. Os principais produtos exportados son os queixos, que foron
aumentando nos últimos anos ata o 29%, marcando un mínimo do 16% no 2012
(Figura 8). A continuación está a nata, cun 27% no 2020, pero que dependendo
do ano oscilou entre o 20-30% e en terceiro lugar a manteiga cun 17% no 2020,
con cifras próximas ao 20% todos os anos, excepto no 2011, no que semella que
a nata estaba incluída dentro dos datos da manteiga.

Na evolución da estrutura das importacións de leite e produtos lácteos tamén se
observa a gran baixada na entrada de leite a granel, citada previamente, que de
chegar a representar o 16% no ano 2012 pasou ao 1% no 2020, e un aumento no
peso dos queixos importados, que xa eran maioritarios, pero pasan a represen-
tar case dúas terceiras partes do leite equivalente de vaca que entra en España
(Figura 9).

Figura 8. Estrutura das exportacións de leite e produtos lácteos en leite equivalente en España 2011-2020 (%
sobre o total).

Fonte: Elaboración propia a partir do DataComex.

Na Figura 10 poden observarse mellor as exportacións e importacións dos
queixos que conteñen leite de vaca en leite equivalente. É importante ter en
conta que non está incluído o leite de ovella e cabra (ao igual que no resto do
documento), onde España ten un peso importante a nivel europeo, e melloraría
algo a balanza, aínda que seguiría sendo deficitaria. As exportacións aumentaron
nun 128% entre 2011 e 2020, mentres que as importacións fixérono nun 39,8%,
pero estas cifras poden levar a engano se non se ten en conta as cifras de partida,
xa que o saldo comercial empeorou, pasando de 1.211 mil t a 1.520 mil t, un in-
cremento do 25,5%.

Figura 9. Estrutura das importacións de leite e produtos lácteos en leite equivalente en España 2011-2020 (%
sobre o total).

Fonte: Elaboración propia a partir do DataComex.

Os principais países dos que España importa queixos preséntanse na Figura 11,
na que se poden ver as toneladas de leite equivalente e o peso que ten cada país
sobre o total das importacións de queixos. Case dúas terceiras partes proveñen
de 3 países, estando moi igualados os Países Baixos e Francia cun 23% cada un,
seguidos de Alemaña cun 20%. Outros cinco países concentran o 27% do total,
entre os que destaca Italia cun 9%, mentres que unicamente un 6% do leite
provén doutros países, tanto de dentro da Unión Europea como de terceiros
países.

Figura 10. Evolución das exportacións e importacións de queixo elaborado con leite de vaca en España 2011-
2020 (x1.000 t leite equivalente).

Fonte: Elaboración propia a partir do DataComex.

Figura 11. Principais países dos que España importou queixos durante o ano 2020 (t leite equivalente e % so-
bre o total das importacións de queixos).

Fonte: Elaboración propia a partir do DataComex.

Cos datos expostos, semella claro que a debilidade da industria instalada en Es-
paña é a súa escasa capacidade de elaboración de produtos de valor engadido,
entre eles os queixos, non logrando competir cos queixos que entran en España
e son elaborados noutros países da Unión Europea, ao tempo que ten unha lim-
itada capacidade de exportación.

